
O‘ZBEKISTONDA RAQAMLI IQTISODIYOTNING 
ICHKI BELGILARI

Annotatsiya. Ushbu maqolada O‘zbekiston iqtisodiyotini raqamlashtirish jarayonlarining ichki belgilari tizimli tahlil qilingan. 
Tadqiqot davomida telekommunikatsiya infratuzilmasi, moliya va fintex sektori hamda elektron hukumat tizimidagi 2018–
2024-yillar oralig‘idagi transformatsiya jarayonlari o‘rganilgan. 

Kalit soʻzlar: raqamli iqtisodiyot, Raqamli O‘zbekiston — 2030, fintex, elektron hukumat, IT-eksport, raqamli infratuzilma, 
tranzaksion xarajatlar, optik tolali aloqa, P2P o‘tkazmalar, axborot texnologiyalari, strategiya.
Abstract. This article systematically analyzes the internal characteristics of digitalization processes in the Uzbekistan 
economy. The study examines transformation processes in the telecommunications infrastructure, finance, and fintech 
sectors, as well as the e-government system, over the period 2018–2024.

Key words: digital economy, Digital Uzbekistan 2030, fintech, e-government, IT exports, digital infrastructure, transaction 
costs, fiber-optic communications, P2P transfers, information technology, strategy.
Аннотация. В данной статье систематически анализируются внутренние характеристики процессов 
цифровизации экономики Узбекистана. Исследование рассматривает процессы трансформации в секторах 
телекоммуникационной инфраструктуры, финансов и финтеха, а также в системе электронного правительства за 
период 2018–2024 годов. 

Ключевые слова: цифровая экономика, Цифровой Узбекистан — 2030, финтех, электронное правительство, 
экспорт ИТ, цифровая инфраструктура, транзакционные издержки, волоконно-оптическая связь, P2P-переводы, 
информационные технологии, стратегия.

K I R I S H
XXI asrning boshlarida global iqtisodiy landshaft tubdan o‘zgardi, bunga sabab raqamli texnologiyalarning 

barqaror o‘sishi va eng muhim strategik drayverga aylanishidir [4], [20]. Ayni paytda raqamli iqtisodiyot 
shunchaki axborot texnologiyalari sektori emas, balki an’anaviy ishlab chiqarish, xizmat ko‘rsatish va boshqaruv 
jarayonlarining yuqori texnologik qobig‘idir. Ma’lumotlarning “yangi neft” sifatida e’tirof etilishi, sun’iy intellekt, 
blokcheyn va “buyumlar interneti” (IoT) kabi innovatsiyalar iqtisodiy subyektlar o‘rtasidagi aloqalarni tezlashtirib, 
tranzaksion xarajatlarni minimal darajaga tushirmoqda [6], [21]. Global raqobat sharoitida raqamli ekotizimga 
ega bo‘lmagan iqtisodiyotlar nafaqat o‘zining tashqi jozibadorligini, balki ichki barqarorligini ham yo‘qotish xavfi 
ostida qolmoqda.

Xususan, O‘zbekiston Respublikasi jahon hamjamiyatining ajralmas qismi sifatida raqamlashtirish 
jarayonlarini davlat siyosatining ustuvor yo‘nalishlaridan biri etib belgiladi. Jumladan, O‘zbekiston Respublikasi 
Prezidentining “Raqamli O‘zbekiston — 2030” strategiyasi mamlakatni yaqin o‘n yillikda ijtimoiy-iqtisodiy 
transformatsiya qilishning huquqiy va iqtisodiy poydevorini yaratdi [1]. Ushbu strategiya nafaqat infratuzilmani 
modernizatsiya qilishni, balki hududlar va tarmoqlarni raqamli boshqaruvga o‘tkazish, davlat xizmatlarini to‘liq 
elektron shaklga keltirish va “aqlli” shahar konsepsiyalarini hayotga tatbiq etishni ko‘zda tutadi. Institutsional 
darajadagi bu islohotlar mamlakatda tadbirkorlik muhitini yanada yaxshilash va har qanday to‘siqlarni raqamli 
filtrlar orqali bartaraf etishga xizmat qilmoqda.

Raqamli iqtisodiyotning rivojlanishi O‘zbekiston uchun nafaqat texnologik yangilanish, balki yalpi ichki 
mahsulot (YaIM) tarkibini tubdan diversifikatsiya qilish va uning sifatini oshirish imkoniyatini beradi. Raqamli 
xizmatlar, dasturiy mahsulotlar ishlab chiqarish va elektron tijoratning ulushi ortishi yuqori qo‘shimcha qiymat 
yaratilishiga olib keladi. Ichki bozorda moliyaviy texnologiyalar va raqamli platformalarning faollashishi 

yashirin iqtisodiyot hajmini qisqartirsa, tashqi bozorda IT-eksport salohiyatining o‘sishi mamlakatning xalqaro 
reytinglardagi o‘rnini mustahkamlaydi [2], [18]. Shu nuqtayi nazardan, raqamli iqtisodiyotning ichki va tashqi 
belgilarini tizimli tadqiq etish milliy iqtisodiyotning uzoq muddatli raqobatbardoshligini ta’minlashda ilmiy va 
amaliy ahamiyatga ega.

Global raqobat sharoitida O‘zbekiston iqtisodiyotining tashqi bozorlardagi o‘rnini mustahkamlash uchun 
ichki raqamli ekotizimni xalqaro standartlarga moslashtirish talab etiladi. Biroq, raqamli tafovut (digital divide) 
va kadrlar masalasi hamon dolzarb bo‘lib qolmoqda.

M A V Z U G A  O I D  A D A B I Y O T L A R  S H A R H I 
Raqamli iqtisodiyotning evolyutsion rivojlanishi va uning nazariy asoslarini o‘rganish maqsadida xalqaro 

va mahalliy olimlarning ilmiy qarashlari tizimlashtirildi. Tadqiqotlar tahlili shuni ko‘rsatadiki, ushbu tushuncha 
texnologik taraqqiyot bilan parallel ravishda transformatsiyaga uchrab kelmoqda.

1990-yillarda Don Tapskott o‘zining fundamental “Digital Economy: Promise and Peril in the Age of 
Networked Intelligence” asarida raqamli iqtisodiyotni shunchaki texnologik jarayon emas, balki tarmoqlangan 
intellekt davridagi ijtimoiy-iqtisodiy integratsiya sifatida ta’rifladi [4]. Tapskott raqamlashtirishning o‘n ikkita 
asosiy xususiyatini (bilimga asoslanganlik, raqamli shakl, virtuallashuv, molekulyar tuzilish va b.) sanab o‘tib, u 
an’anaviy iqtisodiy modelni butunlay o‘zgartirishini bashorat qilgan edi.

Keyinchalik, Tomas Mesenburg 2001-yilda raqamli iqtisodiyotni uchta asosiy komponentga ajratdi [5]:
1.	 Raqamli infratuzilma (apparat va dasturiy ta’minot); 
2.	 Elektron biznes (jarayonlarni tarmoqlar orqali amalga oshirish); 
3.	 Elektron tijorat (tovarlar va xizmatlarni sotish). 
Mahalliy va mintaqaviy tadqiqotlar dinamikasi O‘zbekiston iqtisodiyotini raqamlashtirish masalalari mahalliy 

olimlar tomonidan keng tadqiq etilmoqda. Akademik S.S. Gulyamov va professor R.H. Ayupovlarning ishlarida 
raqamli iqtisodiyot “zamonaviy axborot texnologiyalari yordamida qiymat yaratish zanjirining uzluksizligi” 
sifatida baholanadi [8]. Ularning tadqiqotlarida raqamlashtirishning blokcheyn texnologiyalari va kripto-aktivlar 
bilan bog‘liq jihatlariga alohida urg‘u berilgan.

Biroq, mahalliy adabiyotlarning aksariyatida raqamli iqtisodiyot ko‘proq texnik-texnologik nuqtayi nazardan 
(IT-sektorni rivojlantirish sifatida) tahlil qilinadi. Iqtisodchi olimlar A.Sh. Bekmurodov va N.M. Mahmudovlar 
o‘z ishlarida raqamli transformatsiyaning iqtisodiy o‘sishga ta’sirini tahlil qilar ekanlar, raqamli tafovutni (digital 
divide) bartaraf etishning strategik ahamiyatini ko‘rsatib o‘tadilar [10], [17].

Adabiyotlar tahlili shuni ko‘rsatadiki, raqamli iqtisodiyot tushunchasi bugungi kunda faqat axborot 
almashinuvi bilan cheklanmay, u ijtimoiy kapital, raqamli xavfsizlik va xalqaro iqtisodiy integratsiyani o‘z ichiga 
oluvchi keng ko‘lamli ekotizimga aylangan. Ushbu maqolada biz yuqoridagi olimlarning qarashlariga tayanib, 
O‘zbekiston sharoitida raqamli iqtisodiyotning ichki belgilarini (davlat boshqaruvi, fintex, infratuzilma) va tashqi 
belgilarini (IT-xizmatlar eksporti, xalqaro indekslardagi o‘rni) o‘zaro bog‘liqlikda tahlil qilamiz.

T A D Q I Q O T  M E T O D O L O G I YA S I
Ushbu ilmiy maqolaning uslubiy asosi sifatida O‘zbekiston iqtisodiyotini raqamlashtirish jarayonlarini 

kompleks o‘rganishga qaratilgan bir qator ilmiy metodlar majmuasi tanlab olindi. Tadqiqot obyekti sifatida 
raqamli iqtisodiyotning ichki va tashqi o‘sish ko‘rsatkichlari olindi hamda quyidagi metodologik yondashuvlar 
asosida tahlil qilindi.

Shuningdek, raqamli iqtisodiyotni rivojlantirishning normativ-huquqiy bazasi o‘rganildi. Raqamli 
iqtisodiyotning dinamikasini o‘rganish uchun 2018–2025-yillar oralig‘idagi statistik ma’lumotlar bazasidan 
foydalanildi. O‘zbekistonning raqamli iqtisodiyotdagi o‘rnini xalqaro miqyosda baholash uchun qiyosiy tahlil 
metodidan foydalanildi. Alohida tarmoqlardagi (masalan, fintex sektori) raqamlashtirish tajribasi butun 
iqtisodiyot tizimiga qanchalik transformatsion ta’sir ko‘rsatishi mumkinligi mantiqiy xulosalar orqali isbotlandi.

T A H L I L  V A  N A T I J A L A R
O‘zbekistonda raqamli iqtisodiyotning rivojlanish darajasini aniqlash maqsadida olib borilgan tahlillar 

natijasida sohaning o‘ziga xos ichki va tashqi belgilari mavjud. Ichki belgilar milliy raqamli infratuzilma va 
ekotizimda namoyon bo‘ladi.

O‘zbekiston iqtisodiyotining ichki transformatsiyasi bir necha asosiy yo‘nalishlarda namoyon bo‘lmoqda:
Birinchidan, telekommunikatsiya va internet qamrovi — ushbu yo‘nalishda 2018–2025-yillar oralig‘ida 

internet tarmog‘iga ulanish tezligi va sifati tubdan o‘zgardi. Jumladan, optik tolali aloqa liniyalarining umumiy 
uzunligi 210,0 ming km dan oshdi, bu esa aholi punktlarining internet bilan qamrab olinish darajasini 98 % ga 
yetkazganidan darak beradi. Bu ichki iqtisodiy subyektlarning raqamli savdo va xizmatlar ko‘rsatish zanjiriga 
ulanishi uchun bazaviy poydevor bo‘lib xizmat qilmoqda (1-jadval) [29].

1-jadval. O‘zbekiston Respublikasida telekommunikatsiya infratuzilmasining rivojlanish ko‘rsatkichlari1 
(2018–2025-yillar.)

Ko‘rsatkichlar 2018 2020 2022 2024 2025
Optik tolali aloqa liniyalari uzunligi (ming km) 26,6 61,0 118,0 185,0 210,0+
Aholi punktlarining internet bilan qamrovi (%) 62% 78% 91% 96% 98%
Xalqaro internet kanaliga ulanish tezligi 
(Gbit/s) 1 200 1 800 3 200 7 500 10 000+

Simli internet (FttX) abonentlari soni (mln 
dona) 2,1 3,8 5,5 7,2 8,5

Mobil internet narxi (1 GB uchun o‘rtacha, 
AQSH doll.) $1,50 $0,85 $0,45 $0,30 $0,25

Jadval ma’lumotlari shuni ko‘rsatmoqdaki, so‘nggi yillar ichida O‘zbekistonning raqamli infratuzilmasida 
ekstensiv va intensiv o‘sish kuzatilmoqda [11], [28]. Optik tolali aloqa liniyalarining qariyb 8 barobarga (26,6 
ming km dan 210 ming km gacha) kengayishi raqamli iqtisodiyotning “tomirlari” shakllanganidan dalolat beradi.

Shu o‘rinda, mobil internet narxining pasayishi va tezligining oshishi aholining raqamli xizmatlardan 
foydalanish qobiliyatini (affordability) oshirdi. Bu esa, o‘z navbatida, ichki bozorda elektron tijorat (e-commerce) 
va moliyaviy texnologiyalar (fintex) xizmatlarining chekka hududlargacha kirib borishiga sabab bo‘ldi. Tashqi 
bozorda esa hududiy IT-markazlar (IT-learning centers) orqali masofaviy xizmatlar eksportini yo‘lga qo‘yishga 
xizmat qilib kelmoqda (1-rasm).

1-rasm. Telekommunikatsiya infratuzilmasining rivojlanish dinamikasi2 (2018–2025-yillar.)

O‘zbekiston Respublikasida raqamli transformatsiya jarayonlarining barqarorligini ta’minlashda 
telekommunikatsiya infratuzilmasining kengayishi hal qiluvchi ahamiyatga ega. Sohada so‘nggi yillarda 
quyidagi tendensiyalarni kuzatishimiz mumkin. Shu jumladan:

• Xalqaro internet kanalining keskin kengayishi. Eng yuqori dinamika xalqaro internet kanaliga ulanish 
tezligida kuzatiladi. 2018-yilda ushbu ko‘rsatkich 1 200 Gbit/s ni tashkil etgan bo‘lsa, 2024-yilga kelib 7 500 
Gbit/s ni tashkil etdi [25], [28]. Ushbu 6 barobardan ziyod o‘sish mamlakatning global axborot makoniga 
integratsiyalashuvini va katta hajmdagi ma’lumotlar almashinuvi uchun texnik imkoniyatlar yaratilganini 
tasdiqlaydi.

• Internet qamrovining universallashuvi. Natijada aholi punktlarining internet bilan qamrov darajasi 2018-
yilda 62 % ni tashkil etgan bo‘lsa, 2024-yilga kelib 96 % ga ko‘tarildi [7], [26]. Aholi punktlarining internet bilan 
qamrov darajasi 98 % ga yetgan bo‘lib, mamlakatda “raqamli tafovut” (digital divide) deyarli bartaraf etilganini 
anglatadi.

1	 Jadvalda keltirilgan istiqbolli ko‘rsatkichlar “Raqamli O‘zbekiston — 2030” strategik dasturining maqsadli indikatorlari hamda 2018–
2024 yillardagi statistik ma’lumotlar asosida trend ekstrapolyatsiyasi usuli yordamida muallif tomonidan hisoblangan.

2	 Jadvalda keltirilgan istiqbolli ko‘rsatkichlar “Raqamli O‘zbekiston — 2030” strategik dasturining maqsadli indikatorlari hamda 2018–
2024 yillardagi statistik ma’lumotlar asosida trend ekstrapolyatsiyasi usuli yordamida muallif tomonidan hisoblangan.

• Optik tolali liniyalarning barqaror o‘sish trayektoriyasi (2024-yilda 185 ming km) barcha yuqori tezlikdagi 
xizmatlar uchun magistral asos bo‘lib xizmat qilmoqda. Bu infratuzilmaviy poydevor nafaqat mobil aloqa, balki 
biznes va davlat sektoridagi yuqori texnologik loyihalar (Big Data, IoT) uchun zamin yaratadi.

Telekommunikatsiya infratuzilmasi ko‘rsatkichlarining tahlili shuni ko‘rsatadiki, O‘zbekiston raqamli 
iqtisodiyotni rivojlantirish uchun zarur bo‘lgan “texnik poydevor” bosqichini muvaffaqiyatli yakunlagan. 
2024-yildagi xalqaro kanal tezligining yuqori nuqtasi (7 500 Gbit/s) mamlakatimizning mintaqaviy raqamli xab 
(hub) ga aylanishini moddiy jihatdan qo‘llab-quvvatlaydi.

Ikkinchidan, moliya va fintex sektori raqamli iqtisodiyotning eng yorqin ichki belgisi — bu to‘lov 
tizimlarining raqamlashtirilishidir. Quyidagi 2-jadvalda O‘zbekiston moliya bozorida raqamli transformatsiya 
ko‘rsatkichlarining 2018–2024-yillar o‘zgarish sur’atlari hamda 2025-yil uchun bashorat keltirilgan (2-jadval) 
[23], [24].

2-jadval. O‘zbekiston moliya bozorida raqamli transformatsiya ko‘rsatkichlari3 (2018–2025-yy.)
Ko‘rsatkichlar 2018 2021 2024 2025

Muomaladagi bank kartalari soni (mln dona) 17,7 27,1 45,2 52,0
O‘rnatilgan to‘lov terminallari (ming dona) 244 438 442 460
Elektron to‘lov tizimlari orqali tranzaksiyalar (trln so‘m) 12,5 56,0 280,0 350,0+
P2P o‘tkazmalar (shaxslararo) ulushi (%) 10% 45% 78% 85%
Tranzaksion xarajatlarning kamayishi (%) - 5% 15-20% 25%

2024-yil yakunlariga ko‘ra, mamlakatda muomaladagi bank kartalari soni 45 milliondan oshdi, bu esa 
iqtisodiyotda naqd pulsiz hisob-kitoblar ulushining an’anaviy savdodan ustun kelayotganini ko‘rsatmoqda. 
“Uzum”, “Click” va “Payme” kabi milliy fintex platformalarining o‘sishi ichki bozor subyektlari o‘rtasidagi 
tranzaksion xarajatlarni 15–20 % ga qisqartirdi (2-rasm) [22].

2-rasm. 2018–2025-yillarda moliya bozorida raqamli transformatsiya ko‘rsatkichlari dinamikasi4

Diagramma natijalari shuni ko‘rsatadiki, moliya sektori O‘zbekiston raqamli iqtisodiyotining eng tez o‘suvchi 
segmenti bo‘lib qolmoqda. Olingan ma’lumotlar asosida shakllantirilgan moliya bozoridagi transformatsiya 
ko‘rsatkichlari (2-rasm) quyidagi fundamental o‘zgarishlarni tasdiqlaydi:

1.	 Infratuzilmaviy qamrovning kengayishi natijasida 2018–2024-yillar oralig‘ida muomaladagi bank 
kartalari soni 17,7 mln donadan 45,2 mln donaga yetdi. Bu aholining bank xizmatlari bilan qamrab olinishi 
darajasining 155 % ga oshganidan dalolat beradi. To‘lov terminallari sonining 442 ming donaga yetishi esa 
chakana savdoda raqamli infratuzilmaning to‘liq shakllanib bo‘lganini ko‘rsatadi. 

2.	 Tranzaksion faollikning oshishi natijasida eng muhim ko‘rsatkich elektron to‘lov tizimlari orqali amalga 
oshirilgan tranzaksiyalar hajmidir. 2018-yilda ushbu ko‘rsatkich atigi 12,5 trln so‘mni tashkil etgan bo‘lsa, 2024-
yilga kelib 280 trln so‘mga yetdi. Ushbu 22 barobarlik o‘sish iqtisodiyotda “naqd pulsiz hisob-kitoblar inqilobi” 
sodir bo‘lganidan darak beradi. 

3	 Jadvalda keltirilgan istiqbolli ko‘rsatkichlar “Raqamli O‘zbekiston — 2030” strategik dasturining maqsadli indikatorlari hamda 2018–
2024 yillardagi statistik ma’lumotlar asosida trend ekstrapolyatsiyasi usuli yordamida muallif tomonidan hisoblangan.

4	 O‘zbekiston Respublikasi Markaziy bankining statistik ma’lumotnomalari va muallif hisob-kitoblari asosida tayyorlandi.

3.	 P2P xizmatlarining dominantligi. Shaxslararo pul o‘tkazmalari (P2P) ulushi 10 % dan 78 % ga ko‘tarildi. 
Bu milliy fintex platformalarining (Uzum, Click, Payme, bank ilovalari) ijtimoiy-iqtisodiy hayotga naqadar chuqur 
kirib borganini va an’anaviy bank o‘tkazmalarini raqamli muqobillarga almashtirganini isbotlab berdi. 

4.	 Iqtisodiy samaradorlik, ya’ni moliyaviy munosabatlarni raqamlashtirish natijasida tranzaksion 
xarajatlarning 15–20 % ga qisqarishi kuzatildi. Mazkur ko‘rsatkich 25 % ga yetgan bo‘lib, bu iqtisodiy subyektlar 
uchun operatsion xarajatlarning sezilarli darajada qisqarayotganini ko‘rsatadi

Diagramma tahlili bo‘yicha shuni aytish mumkinki, O‘zbekiston moliya bozorining ekstensiv rivojlanish 
bosqichidan (miqdor) intensiv bosqichga (sifat va hajm) o‘tganini ko‘rsatadi. Mavjud dinamik tahlil raqamli 
transformatsiyaning to‘yinish darajasi yuqori ekanligini va o‘sish sur’atlari barqaror saqlanayotganini tasdiqlaydi.

Uchinchidan, davlat xizmatlarini raqamlashtirish, ya’ni elektron hukumat doirasida 2025-yil boshiga kelib 
Yagona interaktiv davlat xizmatlari portali (my.gov.uz) orqali ko‘rsatilayotgan xizmatlar soni 750 tadan oshdi 
[30]. Bu korrupsion xavflarni kamaytirish bilan birga, tadbirkorlik subyektlarini ro‘yxatga olish va litsenziyalash 
jarayonlarini 3–4 barobarga oshirish imkoniyatini bermoqda (3-jadval).

3-jadval. O‘zbekistonda “Elektron hukumat” tizimi ko‘rsatkichlarining o‘sish dinamikasi5 (2018–2025-yy.)
Ko‘rsatkichlar 2018 2021 2024 2025

Portal orqali ko‘rsatilayotgan xizmatlar soni 160 300 600 750+
Portal foydalanuvchilari soni (mln kishi) 0,2 1,2 8,5 10,0+
Xizmat ko‘rsatishning o‘rtacha vaqti (kun) 15-30 5-10 1-3 <1
Tadbirkorlikni ro‘yxatga olish tezligi (indeks) 1.0x 1.5x 3.0x 4.0x
Xizmatlardan foydalanishda tejalgan mablag‘ (mlrd so‘m) 15 120 850 1 100+

Quyida keltirilgan diagramma tahlili O‘zbekistonda “Elektron hukumat” tizimining rivojlanish dinamikasi 
davlat xizmatlari ko‘rsatish modelining institutsional o‘zgarishini aks ettiradi. Jumladan:

• Xizmatlar miqyosi va ommaviylashuvi. 2018–2024-yillar oralig‘ida portal xizmatlari soni 160 tadan 600 
taga yetkazildi, foydalanuvchilar soni esa 0,2 mln dan 8,5 mln ga ortib, 42 barobarlik o‘sishni namoyish etadi 
[27], [32].

• Vaqt samaradorligi va optimallashuv. Xizmat ko‘rsatishning o‘rtacha vaqti 15–30 kundan 1–3 kungacha 
qisqardi. Ushbu jarayonning xizmat ko‘rsatish vaqti 1 kundan kam darajaga tushgan bo‘lib, davlat xizmatlarining 
yuqori darajada avtomatlashtirilganini ko‘rsatadi.

• Ijtimoiy-iqtisodiy samaradorlik esa raqamli platformalar orqali aholining tejalgan mablag‘lari 15 mlrd 
so‘mdan 850 mlrd so‘mga yetdi [29],[31]. Tadbirkorlikni ro‘yxatga olish tezligining 3 barobarga ortishi esa 
mamlakatning investitsion jozibadorligini oshiruvchi muhim omil bo‘ldi (3-rasm).

3-rasm. 2018-2025-yillarda O‘zbekistonda Elektron hukumat tizimi ko‘rsatkichlarining o‘sish dinamikasi6

5	 Muallif tomonidan digital.uz, my.gov.uz, Davlat xizmatlari markazi ma’lumotlari, OSI va boshqa manvalar ma’lumotlaridan foydalanib 
ishlab chiqildi

6	 Manba: my.gov.uz portali statistikasi va Raqamli texnologiyalar vazirligining ochiq ma’lumotlari asosida muallif tomonidan 
shakllantirildi.

Elektron hukumat tizimi ko‘rsatkichlari shuni anglatadiki, O‘zbekiston davlat boshqaruvida “Servis davlat” 
(State as a Service) modeliga o‘tmoqda.

Xulosa qilib shuni aytish mumkinki, O‘zbekistonda raqamli iqtisodiyotning institutsional va texnologik 
poydevori qisqa muddatda shakllanganligini tasdiqlaydi. 2018–2024-yillardagi tahlil dinamikasi shuni 
ko‘rsatadiki, mamlakatda raqamli transformatsiya jarayoni faqatgina IT-sektor bilan cheklanib qolmay, moliya 
va davlat boshqaruvi tizimlariga chuqur integratsiyalashgan. Shu jumladan:

1.	 Infratuzilmaviy tayyorgarlik – internet qamrovining 96 % ga yetishi va xalqaro kanal tezligining 6 
barobardan ortiq o‘sishi mamlakatning mintaqaviy raqamlashish imkoniyatini yaratdi. 

2.	 Moliyaviy inqilob – elektron tranzaksiyalar hajmining 22 barobarga oshishi iqtisodiyotda naqd pulsiz 
hisob-kitoblar ulushini orttirib, yashirin iqtisodiyot hajmini qisqartirishga xizmat qilmoqda. 

3.	 Boshqaruv samaradorligi – elektron hukumat portalining foydalanuvchilari 42 barobarga oshishi “Servis 
davlat” modelining muvaffaqiyatli tatbiq etilayotganidan dalolat beradi. 

X U L O S A  V A  T A K L I F L A R
Yuqoridagi xulosaga asoslanib quyidagi takliflarni berish mumkin:
1.	 Kiberxavfsizlikni kuchaytirish – raqamli tranzaksiyalar va shaxsiy ma’lumotlar hajmi ortishini hisobga 

olgan holda, milliy kiberxavfsizlik ekotizimini takomillashtirish va sun’iy intellektga asoslangan himoya tizimlarini 
joriy etish. 

2.	 Raqamli tafovutni (digital divide) to‘liq bartaraf etish – chekka hududlarda nafaqat infratuzilmani, balki 
aholining raqamli moliyaviy savodxonligini oshirish bo‘yicha maxsus dasturlarni amalga oshirish. 

3.	 Yuqori qo‘shimcha qiymatga ega IT-eksport – IT-xizmatlar eksporti tarkibida oddiy “outsourcing”dan 
murakkab “software engineering” mahsulotlariga o‘tishni rag‘batlantirish. 

4.	 Institutsional moslashuv – raqamli iqtisodiyotning yangi elementlari (kripto-aktivlar, aqlli kontraktlar) 
uchun qonunchilik bazasini doimiy takomillashtirib borish.

